
Texnika yo‘nalishidagi oliy ta’lim tashkilotlarida “Oliygoh kubogi” 
tanlovini tashkil etish to‘g‘risida

Oʻzbekiston Respublikasi Prezidenti rahbarligida 2024-yil 20-iyun kuni
kengaytirilgan tarzda oʻtkazilgan videoselektor yigʻilishida muhandislik sohalarida
kadrlar tayyorlash va oliy taʼlim tashkilotlari faoliyatini yanada rivojlantirish boʻyicha
hamda Oʻzbekiston Respublikasi Prezidenti huzurida 2025-yil 14-fevral kuni yoshlar
bilan ochiq muloqot tarzida oʻtkazilgan videoselektor yigʻilishida belgilab berilgan
vazifalar ijrosini ta’minlash maqsadida

BUYURAMAN:

1. 2024/2025-o‘quv yilida texnika yo‘nalishidagi oliy ta’lim tashkilotlarida
“Oliygoh kubogi” tanlovi o‘tkazilganligi ma’lumot uchun qabul qilinsin.

2. Texnika yo‘nalishidagi oliy ta’lim tashkilotlarida 2025/2026-o‘quv yilidan
boshlab har yilning mart oyida sun’iy intellekt, robototexnika, dron, kiberxavfsizlik
kabi ixtirochilik yo‘nalishlarida mukofot jamg‘armasi 100 million so‘m bo‘lgan
“Oliygoh kubogi” tanlovi (keyingi o‘rinlarda - Tanlov) tashkil etilsin.

3. Quyidagilar:
“Oliygoh kubogi” tanlovi tashkil etiladigan texnika yo‘nalishidagi oliy ta’lim

tashkilotlari ro‘yxati 1-ilovaga muvofiq;
“Oliygoh kubogi” tanlovi doirasida tashkil etiladigan tanlovlar ro‘yxati

2-ilovaga muvofiq tasdiqlansin.
4. Tanlovning asosiy maqsadi etib quyidagilar belgilansin:
yoshlarning ilmiy-texnik, muhandislik va innovatsion salohiyatini aniqlash,

rivojlantirish hamda ularni texnologik tafakkur va amaliy fikrlashga yo‘naltirish;
iqtidorli yoshlarni yangi texnologiyalar, innovatsion g‘oyalar va startap

loyihalarni ishlab chiqish jarayonida qo‘llab-quvvatlash hamda ularning
tashabbuslarini rag‘batlantirish;

sun’iy intellekt, robototexnika, dron texnologiyalari, kiberxavfsizlik va boshqa
ilg‘or texnik yo‘nalishlarda yoshlarning salohiyatini rivojlantirish, ularni respublika
va xalqaro miqyosdagi nufuzli musobaqa hamda tanlovlarga tayyorlash.



5. Texnika yo‘nalishidagi oliy ta’lim tashkilotlari rektorlari va filial
direktorlariga:

bir oy muddatda Tanlovni tashkil etish, o‘tkazish, g‘oliblarni aniqlash, ularni
rag‘batlantirish tartibini belgilovchi Nizom loyihasini ishlab chiqish
va tasdiqlash;

Tanlovni o‘tkazish uchun zarur tashkiliy, texnik va moddiy sharoitlarni yaratish;
Tanlovda ishtirok etish istagini bildirgan yoshlarning tanlovga puxta

tayyorgarlik ko‘rishi va unda faol ishtirok etishi uchun zarur tashkiliy hamda texnik
sharoitlar yaratish;

Tanlovda ishtirok etuvchi jamoalar faoliyatini muvofiqlashtirish, ularning
innovatsion ishlanmalarini texnik va dizayn jihatdan takomillashtirish bo‘yicha
metodik ko‘mak ko‘rsatish;

dronlar yo‘nalishida musobaqalarni o‘tkazish uchun zarur hollarda o‘rnatilgan
tartibda dronlar xarid qilish;

Tanlovni yuqori saviyada tashkil etish, iqtidorli yoshlarni keng jalb etish,
g‘oliblarni adolatli va shaffof mezonlar asosida aniqlash;

Tanlov davomida mehnat muhofazasi, yong‘in xavfsizligi va sanitariya
talablariga qat’iy rioya etilishini hamda ishtirokchilarni xavfsizligini ta’minlash;

Tanlov yo‘nalishlaridan kelib chiqib, jarayonlarni tegishli tashkilotlar bilan
hamkorlikda xavfsiz tashkil etish;

Tanlov jarayonlari hamda g‘oliblar tomonidan amalga oshirilgan ishlarni
ommaviy axborot vositalari va ijtimoiy tarmoqlarda keng yoritish vazifalari yuklansin.

6. Yoshlar akademiyasi faoliyatini muvofiqlashtirish bo‘limi
(A. Sobirxonov):

o‘n kun muddatda Tanlov yo‘nalishlari bo‘yicha tavsiyaviy konsepsiya
loyihasini ishlab chiqish hamda uni oliy taʼlim tashkilotlariga amaliy foydalanish
uchun taqdim etsin;

Tanlov g‘oliblarini har yili aprel oyida o‘tkazilishi rejalashtirilgan “Kelajak
muhandislari” xalqaro festivaliga jalb etish choralarini ko‘rsin.

7. Belgilansinki, Tanlovni tashkil etish, o‘tkazish hamda g‘oliblarni
rag‘batlantirish bilan bog‘liq xarajatlar tegishli oliy ta’lim tashkilotlarining budjetdan
tashqari mablag‘lari hisobidan moliyalashtiriladi.

8. Mazkur buyruq ijrosini nazorat qilish vazirning birinchi o‘rinbosari
S. Radjabov zimmasiga yuklansin.

Vazir K. Sharipov

